
Coinníollacha a bhaineann le ceadúnais arna ndeonú faoi alt 3 d’Acht na Séadchomharthaí Náisiúnta (Leasú) 1987

Seo a leanas coinníollacha caighdeánacha ceadúnais; féadfar coinníollacha speisialta ceadúnais a fhorchur ó am go chéile chomh maith, de réir mar is ábhartha do ghníomhaíochtaí speisialta ar gá ceadúnas lena n-aghaidh, de réir mar a fhaomhtar iad.

1. Trí ghlacadh leis an gceadúnas admhaíonn an t-iarratasóir nach bhfuil an tAire freagrach as nó faoi dhliteanas ar bhealach ar bith as aon chaillteanas ná díobháil do dhaoine nó mhaoin a eascraíonn as na gníomhaíochtaí ceadúnaithe.

2. Ní mór don sealbhóir ceadúnais cloí ar gach bealach le forálacha Achtanna na Séadchomharthaí Náisiúnta 1930 go 2014, agus forálacha Achta ar bith lena n-athraítear, lena leasaítear nó lena n-ionadaítear na hAchtanna sin. Tá cóipeanna de na hAchtanna sin ar fáil ó láithreán gréasáin Sheirbhís na Séadchomharthaí Náisiúnta www.archaeology.ie.

3. Tabharfar uimhir thagartha don sealbhóir ceadúnais i ndáil leis an ngníomhaíocht cheadúnaithe, nach mór a úsáid sa chomhfhreagras go léir i ndáil leis an tionscadal/tumadh. 

4. Murar féidir leo bheith i láthair agus an ghníomhaíocht cheadúnaithe ar siúl, ní mór don sealbhóir ceadúnais duine a ainmniú le bheith i láthair chun a chinntiú go gcloífear leis na coinníollacha go léir agus an ghníomhaíocht a bhfuil ceadúnas acu ina leith ar siúl. Ní mór don sealbhóir ceadúnais fógra a thabhairt do Sheirbhís na Séadchomharthaí Náisiúnta roimh ré faoi aitheantas an duine ainmnithe.

5. Más le haghaidh cuspóirí taighde nó gnó é an ghníomhaíocht a bhfuil ceadúnas ann do lena haghaidh, ní mór don sealbhóir ceadúnais Seirbhís na Séadchomharthaí Náisiúnta a chur ar an eolas, dhá lá oibre ar a laghad sula dtosaíonn siad.

6. Ní fhéadfaidh an sealbhóir ceadúnais, ná daoine a thumann nó a ghabhann do ghníomhaíocht ar bith, mar thacaíocht don sealbhóir ceadúnais nó faoina dtreoir, cur isteach ar an mbád briste/an láithreán atá i gceist ná cuid ar bith de a bhaint, seachas má bhí sé sin beartaithe go soiléir san iarratas a rinneadh ar Sheirbhís na Séadchomharthaí Náisiúnta agus má fhaomhtar go soiléir é leis an gceadúnas mar a eisítear é. 

7. Féadfaidh oifigigh, seirbhísigh nó gníomhairí de chuid an Aire nó Bhord Ard-Mhúsaem na hÉireann cigireacht a dhéanamh uair ar bith is réasúnta ar an ngníomhaíocht a bhfuil ceadúnas tugtha lena haghaidh agus lena mbaineann an ghníomhaíocht seo.

8. Glacann an ceadúnaí leis maidir le mainneachtain aici nó aige, nó acu siúd atá ainmnithe aige nó aici, cloí le ceann ar bith de na coinníollacha caighdeánacha, nó na coinníollacha speisialta a ghabhann leis an gceadúnas, nó iad a chomhlíonadh, go mbeidh an mhainneachtain sin ina chúis ag an Aire diúltú ceadúnas breise nó eile faoi alt 3 d’Acht na Séadchomharthaí Náisiúnta (Leasú) 1987 nó ceadúnas nó cead eile faoi Achtanna na Séadchomharthaí Náisiúnta 1930 go 2014 a eisiúint chuici nó chuige. Ní léirmhíneofar go gcuireann rud ar bith sa choinníoll seo de cheangal ar an Aire ceadúnas nó cead áirithe ar bith a eisiúint ar féidir iarratas a dhéanamh air faoi Achtanna na Séadchomharthaí Náisiúnta 1930 go 2014. I gcás iarratasóra atá míshásta faoi dhiúltú ag an Aire de bhun an Choinníll seo ceadúnas nó cead a eisiúint nó a dheonú, féadfaidh siad iarraidh ar an Aire an cinneadh a athbhreithniú. I gcás go n-iarrfar athbhreithniú dá leithéid, ceapfaidh an tAire duine nó daoine neamhspleách(a) ag a bhfuil na cáilíochtaí cuí chun an cás a athbhreithniú agus moladh a dhéanamh don Aire. Fágtar faoin Aire an cinneadh deireanach a dhéanamh i ndáil leis an ábhar. 

9. Féadfaidh an tAire an ceadúnas seo a chúlghairm nó a chur ar fionraí ar an mbonn gur sáraíodh, nó nár comhlíonadh, coinníoll ar bith a ghabhann leis an gceadúnas seo nó seachas sin ar an mbonn gur gá cúlghairm nó cur ar fionraí ar mhaithe leis an oidhreacht seandálaíochta nó eile a chosaint nó seachas sin, go bhfuil sé chun leas an phobail. Is amhlaidh sin gan dochar do chumhachtaí ar bith atá ag an Aire faoi achtú ar bith.

10. Más le haghaidh tumtha fóillíochta amháin atá an ceadúnas ceaptha, ní mór don sealbhóir ceadúnais cuntas scríofa gairid a thabhairt ar ghníomhaíocht tumtha ar bith arna déanamh faoin gceadúnas seo chomh maith le cur síos gairid ar riocht ginearálta an láithreáin/an bháid bhriste, roimh dheireadh na bliana inar deonaíodh an ceadúnas. Tá sé sin gan dochar do cheanglas tuairiscithe eile ar bith faoi choinníollacha eile an cheadúnais seo.

11. Más le haghaidh cuspóirí taighde/tráchtála amháin é an ceadúnas, ansin ní mór don sealbhóir ceadúnais tuairisc shonrach a thabhairt ar an ngníomhaíocht tumadóireachta agus ar na torthaí uirthi laistigh den amfhráma riachtanach de réir mar atá leagtha amach laistigh den mhodheolaíocht fhaofa. Tá sé sin gan dochar do cheanglas tuairiscithe eile ar bith faoi choinníollacha eile an cheadúnais seo.


12. Ní mór go mbeadh an tuairisc arna héileamh faoi Choinníoll 10 san fhormáid seo a leanas: cóip dhigiteach amháin (formáid PDF).

13. Ní mór go mbeadh an tuairisc arna héileamh faoi Choinníoll 11 sna formáidí seo a leanas: cóip dhigiteach amháin (formáid PDF) agus dhá chóip chrua le cur ar fáil do Sheirbhís na Séadchomharthaí Náisiúnta, agus cóip dhigiteach amháin (formáid PDF) agus cóip chrua amháin le cur ar fáil d’Ard-Mhúsaem na hÉireann.


Nóta Comhairle
1. Is bunriachtanach a thabhairt faoi deara, i gcás eisiúint ceadúnais ag an Aire faoi alt 3 d’Acht na Séadchomharthaí Náisiúnta (Leasú) 1987 nach dtugtar, ach amháin má fhoráiltear go soiléir dó faoin dlí, díolúine leis ó aon oibleagáidí reachtúla nó dlí eile. Tá sé mar oibleagáid ar an iarratasóir a chinntiú go gcomhlíontar gach oibleagáid dá leithéid agus nach bhfuil freagracht ná dliteanas ar bith ar an Aire nó nach nglacann siad le freagracht ná dliteanas ar bith maidir le mainneachtain ag an iarratasóir déanamh amhlaidh ná na torthaí (sibhialta nó coiriúla) a d’fhéadfadh a theacht chun cinn ón mainneachtain sin. Áirítear leis sin cead ar bith a theastaíonn, lena n-áirítear cead úinéirí aitheanta ar bith ar bhád briste/láithreán.

2. Go háirithe, i gcás go ndeonaítear ceadúnais faoi alt 3 d’Acht 1987 ní bhaintear leis an ngá le cead faoi alt 2 d’Acht 1987 chun "fearais bhraite" a úsáid mar atá sainmhínithe san Acht sin, nó nach mbaintear leis an ngá le ceadúnas chun tochailt seandálaíochta a dhéanamh faoi alt 26 d’Acht na Séadchomharthaí Náisiúnta 1930 (mar atá leasaithe). 

